Бејкова потсети на бројните активности на НВО поврзани со изборите, процесот на децентрализација, борбата против корупцијата, сидата и насилството врз жените и децата, за заштита на човековите права и животната средина, младинските акции и многу други кои оставија печат во општеството. Милчин зборуваше за процесите кои претстојат како предизвик пред НВО - меѓународната Ромска декада и интеграцијата на Ромите во Македонија, локалната демократија и процесот на децентрализација, евроинтеграцијата… Тој потенцираше дека НВО секторот, заеднио со владиниот и деловниот сектор е важен сегмент за изградба на модерно и демократско општество, а бројката од околу 5000 НВО во Македонија, во споредба со над 6000 НВО во Словенија, говори во прилог, а не против процесот на изградба на такво општество. Полицентичноста на НВО секторот, различноста на ставовите и мислењата говори исто така во прилог на плуралистичкиот дух кој владее во секторот. Алексов рече дека НВО секторот треба да се развива како соработник на владиниот и деловниот сектор. Тој треба што потесно да се профилира, остручува и да гради своја експертиза. Алексов зборуваше и за проблемите во НВО секторот, меѓу кои и за НВО кои ги нарече „фантомски“ а кои не работат како сервис и во полза на грѓаните, туку се формираат и работат за сопствена финансиска полза. Но, нагласи тој, овие НВО кои го валкаат имиџот на целиот НВО сектор, веќе се препознати и од донаторите, како и од целокупната јавност. 

